
BAB 6 

KAEDAH-KAEDAH PERDAGANGAN 

 
BAHAGIAN A SISTEM PERDAGANGAN AUTOMATIK 

 

6.01 Am 
 

(1) Semua perdagangan oleh Peserta dalam Kontrak yang diperdagangkan di Pasaran mesti 
dilakukan melalui ATS mengikut cara yang ditetapkan dalam Kaedah-kaedah ini, Arahan- 
arahan atau Prosedur Perdagangan. 

 

(2) Sambungan Peserta kepada ATS bagi maksud Kontrak perdagangan di Pasaran mesti melalui 
titik capaian yang diluluskan oleh Bursa. 

 

(3) Peserta mesti mengambil semua langkah keselamatan pada setiap masa bagi menghalang 
ATS diakses tanpa kebenaran. 

 
(4) Peserta Perdagangan tidak boleh, tanpa mendapat kelulusan daripada Bursa terlebih dahulu: 

 
(a) mewujudkan atau membenarkan pewujudan apa-apa bentuk sistem elektronik yang 

berupaya menyalurkan pesanan secara terus daripada Kliennya ke dalam ATS; atau 
 

(b) menyambungkan kepada: 
 

(i) ATS atau mana-mana bahagian ATS, secara langsung atau tidak langsung, 
apa-apa peranti, peralatan atau kemudahan bagi apa-apa maksud; atau 

 

(ii) apa-apa peranti, peralatan atau kemudahan yang belum diluluskan oleh Bursa 
untuk disambungkan kepada ATS atau mana-mana bahagian ATS, atau apa- 
apa peranti, peralatan atau kemudahan tambahan. 

 

(5) Semua Rekod yang disenggarakan oleh Bursa berhubung dengan apa-apa dagangan atau apa- 
apa perkara yang dimasukkan atau ditunjukkan dalam ATS akan mengatasi semua Rekod lain 
yang disenggarakan oleh Peserta itu sebagai bukti kebenaran perkara tersebut. 

 
(6) Bursa boleh mengeluarkan Prosedur Perdagangan pada bila-bila masa. Semua Peserta mesti 

mematuhi Prosedur Perdagangan tersebut. 

 

6.02 Bertindak sebagai prinsipal 
 

(1) Peserta dianggap bertindak sebagai prinsipal bagi semua pesanan dan dagangan yang 
dimasukkan dan dilaksanakan dalam ATS, walaupun jika pesanan atau dagangan tersebut 
dimasukkan untuk akaun Klien mereka, dan Bursa tidak akan mengiktiraf kepentingan mana- 
mana pihak ketiga. 

 
(2) Tidak ada apa-apa pun dalam Kaedah 6.02(1) yang menjejaskan hak Klien untuk mengambil 

apa-apa tindakan atau memulakan apa-apa prosiding terhadap Peserta Perdagangan. 

 

6.03 Pincang Tugas atau Ralat Sistem 
 

(1) Peserta dan Wakil Berdaftar tidak boleh mengambil kesempatan daripada situasi yang wujud 
akibat kerosakan, pincang tugas atau ralat dalam ATS (dilakukan oleh Bursa or Peserta yang 
lain) atau dalam mana-mana sistem, perkhidmatan atau kemudahan Bursa yang lain (“Pincang 
Tugas atau Ralat Sistem”). 

 
(2) Peserta yang menemui Pincang Tugas atau Ralat Sistem mesti segera memberitahu Bursa. 

(3) Peserta mesti mengambil semua tindakan yang perlu dan sesuai untuk mengurangkan apa- 
apa kerugian yang mungkin dialami akibat Pincang Tugas atau Ralat Sistem dengan segera 
selepas Peserta itu menyedari atau mendapat tahu bahawa terdapat Pincang Tugas atau Ralat 
Sistem. 

 
(4) Bursa boleh menyediakan pemberitahuan terlebih dahulu bahawa terdapat Pincang Tugas atau 

Ralat Sistem dan memberikan arahan kepada Peserta tentang apa-apa tindakan yang perlu 
diambil oleh Peserta itu akibat Pincang Tugas atau Ralat Sistem tersebut. 

 

[Rujuk Arahan No. 6.03-001] 

 

6.04 Pelaporan tentang pertikaian perdagangan 
 

Peserta mesti segera melaporkan semua pertikaian dagangan berkenaan dengan apa-apa 
dagangan dalam Kontrak yang melibatkan RM1,000,000 atau lebih (sama ada amaun tunggal 
atau amaun terkumpul) kepada Bursa. Laporan tersebut mesti mengandungi butiran pertikaian 
dagangan, amaun berkenaan dan pihak yang terlibat dalam pertikaian itu. 

 

6.05 Novasi kontrak 
 

(1) Apabila pesanan dilaksanakan menurut Bab 6 ini, kontrak (“kontrak asal”) akan wujud dan 
semua pihak akan terikat sebagai prinsipal. 

 
(2) Jika pembeli di bawah suatu kontrak asal bukan merupakan Peserta Penjelasan yang akan 

menjelaskan kontrak dan penjual di bawah kontrak asal tersebut merupakan Peserta 
Penjelasan yang akan menjelaskan kontrak itu: 

 

(a) suatu kontrak baharu (“kontrak baharu”) akan wujud antara Peserta Penjelasan, yang 
menjelaskan untuk Peserta pelaksana sebagai pembeli, dengan Peserta Penjelasan 
yang satu lagi sebagai penjual berdasarkan terma yang sama dengan terma kontrak 
asal; dan 

 
(b) kontrak asal akan dihapuskan. 

 
(3) Jika penjual di bawah suatu kontrak asal bukan merupakan Peserta Penjelasan yang akan 

menjelaskan kontrak dan pembeli di bawah kontrak asal tersebut merupakan Peserta 
Penjelasan yang akan menjelaskan kontrak itu: 

 

(a) suatu kontrak baharu (“kontrak baharu”) akan wujud antara Peserta Penjelasan, yang 
menjelaskan untuk Peserta pelaksana sebagai penjual, dengan Peserta Penjelasan 
yang satu lagi sebagai pembeli berdasarkan terma yang sama dengan terma kontrak 
asal;dan 

 
(b) kontrak asal akan dihapuskan. 

 
(4) Jika pembeli di bawah suatu kontrak asal bukan merupakan Peserta Penjelasan yang akan 

menjelaskan kontrak (“pembeli bukan penjelas”) dan penjual di bawah kontrak asal tersebut 
juga bukan merupakan Peserta Penjelasan yang akan menjelaskan kontrak itu (“penjual bukan 
penjelas”): 

 

(a) suatu kontrak baharu (“kontrak baharu”) akan wujud antara Peserta Penjelasan, yang 
menjelaskan untuk pembeli bukan penjelas sebagai pembeli, dengan Peserta 
Penjelasan yang menjelaskan untuk penjual bukan penjelas itu sebagai penjual 
berdasarkan terma yang sama dengan terma kontrak asal; dan 

 

(b) kontrak asal akan dihapuskan. 

6.06 Pendaftaran kontrak dengan Pusat Penjelasan 
 

Kontrak asal atau kontrak baharu (mengikut mana-mana yang berkenaan) mesti dikemukakan 
kepada Pusat Penjelasan untuk didaftarkan menurut Kaedah-kaedah Pusat Penjelasan, 
melalui penghantaran data elektronik atau apa-apa cara lain yang ditentukan oleh Bursa. 

 

6.07 Pemindahan kontrak Klien secara automatik 
 

Jika Kontrak sedia ada dipindahkan kepada Peserta Penjelasan yang lain menurut Kaedah- 
kaedah ini, maka mana-mana kontrak Klien yang berkaitan mesti dipindahkan secara 
automatik kepada Peserta Perdagangan yang sama, dan Peserta Perdagangan yang 
memindah mesti membayar kepada Peserta Perdagangan yang menerima pindahan, apa-apa 
margin atau lindungan (cover) yang dipegang berhubung dengan kontrak Klien itu. Semua 
transaksi akhir mesti dibuat melalui Peserta Perdagangan yang sama, yang dengannya 
kedudukan terbuka dipegang. Semua Notis Laksana mesti diserah simpan kepada Peserta 
Perdagangan yang sama, yang dengannya kedudukan terbuka dipegang. 

 

6.08 Hari Perdagangan, Sesi Perdagangan dan Waktu Perdagangan 

 

(1) Perdagangan dalam Kontrak mesti dijalankan dalam sesi perdagangan, waktu perdagangan 
dan fasa perdagangan sebagaimana yang ditetapkan oleh Bursa dalam Prosedur 
Perdagangan. 

 
(2) Bursa boleh memutuskan untuk membuka pasaran bagi perdagangan dalam Kontrak pada hari 

Cuti Peristiwa 
 

(3) Jika Bursa dibuka untuk perdagangan dalam Kontrak pada hari Cuti Peristiwa, maka Peserta 
dan Orang Berdaftarnya serta mana-mana orang lain yang kepadanya Kaedah-kaedah ini dan 
Arahan-arahan itu diarahkan mesti mematuhi dan melaksanakan Kaedah-kaedah ini dan 
Arahan-arahan itu pada hari tersebut. 

 

6.09 Maklumat tentang Keadaan Pasaran 
 

Bursa boleh menetapkan dalam Prosedur Perdagangan bila pesanan berhubung dengan 
Kontrak boleh dimasukkan, diubah suai dan dibatalkan (“Keadaan Pasaran”). Peserta mesti 
melaksanakan Keadaan Pasaran. 

 

6.10 Pesanan 
 

(1) Semua pesanan yang dimasukkan ke dalam ATS mesti mengandungi apa-apa butiran atau 
maklumat sebagaimana yang boleh ditetapkan oleh Bursa. 

 

(2) Semua saiz pesanan Kontrak yang dimasukkan ke dalam ATS mesti sebagaimana yang 
ditetapkan oleh Bursa. 

 
(3) Peserta boleh mengubah suai atau membatalkan apa-apa pesanan yang dimasukkan ke dalam 

ATS sebelum pesanan itu dipadankan, tertakluk kepada hak Bursa untuk tidak membenarkan 
apa-apa pengubahsuaian atau pembatalan dalam keadaan yang ia anggap wajar. Bursa boleh, 
dalam keadaan yang ditetapkan dalam Kaedah-kaedah ini, Arahan-arahan atau Prosedur 
Perdagangan, membatalkan mana-mana pesanan yang dimasukkan, walaupun pesanan itu 
telah dipadankan atau dilaksanakan. 

 
(4) Peserta tidak boleh memasukkan secara serentak pesanan untuk membeli dan menjual Kontrak 

yang sama, pada harga yang sama, untuk dan bagi pihak Klien yang sama. 

(5) Melainkan ditentukan sebaliknya oleh Bursa, Peserta tidak boleh memasukkan pesanan ke 
dalam ATS jika, menurut perkiraan terdahulu, pesanan pembeli tertentu akan dipadankan 
dengan pesanan penjual tertentu apabila dimasukkan dalam ATS, sama ada pembeli atau 
penjual tersebut merupakan Peserta itu sendiri atau Klien Peserta itu. 

(6) Harga pesanan yang dimasukkan ke dalam ATS mesti berdasarkan saiz Tik atau beberapa saiz 
Tik, seperti yang dinyatakan dalam spesifikasi Kontrak dalam Jadual Kaedah-kaedah ini. 

 
(7) Peserta dan Orang Berdaftar mesti memasukkan pesanan ke dalam ATS dengan betul dan 

tepat, terutamanya berhubung dengan harga dan jumlah pesanan. 
 

(8) Bursa boleh menetapkan dalam Prosedur Perdagangan, jenis pesanan yang boleh dimasukkan 
oleh Peserta ke dalam ATS. 

 

6.11 Syarat Kesahan dan Syarat Pelaksanaan 
 

Bursa boleh menetapkan dalam Prosedur Perdagangan, tempoh bagi apa-apa pesanan yang 
dimasukkan ke dalam sistem kekal sah (“syarat kesahan”) dan syarat bagi pelaksanaan apa- 
apa pesanan yang dimasukkan ke dalam ATS (“syarat pelaksanaan”). Peserta mesti 
menentukan syarat kesahan dan syarat pelaksanaan semasa memasukkan apa-apa pesanan 
ke dalam ATS. 

 

6.12 Strategi 
 

(1) Strategi ialah gabungan beberapa pesanan belian dan/atau jualan bagi Kontrak yang serupa atau 
berbeza yang diwujudkan dalam rangka kerja satu pesanan. 

 
(2) Bursa boleh menetapkan dalam Prosedur Perdagangan, kriteria bagi menentukan strategi, 

termasuk tetapi tidak terhad kepada perihalan tentang jenis strategi, serta bilangan minimum 
dan maksimum bagi pesanan belian dan/atau jualan Kontrak yang dibenarkan untuk 
digabungkan dalam rangka kerja satu pesanan, bagi setiap jenis strategi. 

 

(3) Setelah strategi dilaksanakan, setiap pesanan belian dan/atau jualan yang dilaksanakan yang 
terdiri daripada strategi, dan bukannya strategi itu sendiri, mesti didaftarkan dengan Pusat 
Penjelasan menurut Kaedah-kaedah Pusat Penjelasan. 

 

6.13 Mesej 
 

Bursa boleh menetapkan dalam Prosedur Perdagangan, had bagi jumlah Mesej yang boleh 
dihantar oleh Peserta dalam ATS bagi tujuan mengekalkan suatu Pasaran yang teratur dan 
saksama. 

 

6.14 Pemadanan Pesanan 
 

(1) Semua pesanan yang dimasukkan ke dalam ATS dan dipadankan menurut peruntukan yang 
ditetapkan dalam Bab 6 ini dianggap telah dilaksanakan, kecuali dalam keadaan berikut: 

 
(a) Jika pemadanan pesanan itu menyebabkan pelanggaran had harga yang dirujuk 

dalam Kaedah 6.17; dan 
 

(b) dalam apa-apa keadaan lain yang ditetapkan oleh Bursa dalam mana-mana Arahan- 
arahan. 

 

(2) Bursa boleh menetapkan dalam Prosedur Perdagangan, algoritma yang sepadan berdasarkan 
pesanan mana yang akan dipadankan. 

6.15 Ketakbolehcabulan Kontrak 
 

Tanpa menjejaskan kuasa Bursa di bawah Kaedah 6.10(3) dan Kaedah 6.17 hingga Kaedah 
6.22, semuapesanan yang dimasukkan dan dilaksanakan menerusi ATS tidak boleh dibatalkan 
dan mengikat Peserta. 

 
6.16 Pengesahan Perdagangan 

 
[Dipotong] 

 

6.17 Had Harga 
 

(1) Bursa boleh menetapkan harga maksimum (“had atas”) dan harga minimum (“had bawah”) dalam 
Kaedah-kaedah ini, Arahan-arahan atau Prosedur Perdagangan yang membolehkan pesanan 
berhubung dengan Kontrak dimasukkan. 

 
(2) Pesanan bagi Kontrak tidak boleh dimasukkan melebihi had atas atau kurang daripada had 

bawah. 
 

(3) Jika pemadanan pesanan dalam ATS menyebabkan pelanggaran had atas atau had bawah, 
maka Bursa akan membatalkan dagangan itu. 

 
(4) Bursa boleh mengubah had atas dan had bawah Kontrak. 

 

6.18 Pembatalan Dagangan atau Pelarasan Harga 
 

(1) Bursa boleh melaraskan harga dagangan atau membatalkan dagangan jika ia mempercayai 
bahawa tindakan tersebut adalah perlu demi kepentingan suatu Pasaran yang teratur dan 
saksama. 

 
(2) Walau apa pun apa-apa peruntukan Kaedah ini yang lain, Bursa boleh mengkaji semula 

dagangan yang dilaksanakan di Pasaran dengan sendirinya atau apabila diminta oleh Peserta 
Perdagangan. 

 
(3) Permintaan Peserta Perdagangan untuk mengkaji semula dagangan mesti dibuat dalam 

tempoh yang ditetapkan oleh Bursa. 
 

(4) Bagi mengelakkan keraguan, apa-apa permintaan untuk mengkaji semula dagangan mesti 
dibuat oleh Peserta Perdagangan, walaupun pesanan untuk dagangan tersebut dimasukkan 
oleh Klien Akses Pasaran Terus atau Peserta yang bukan merupakan Peserta Perdagangan. 

 
(5) Bursa akan memberitahu Pasaran tentang mana-mana dagangan yang sedang dikaji semula. 

 

(6) Jika harga dagangan yang sedang dikaji semula ditentukan sebagai berada dalam Julat Tak 
Boleh Semak Semula, dagangan itu akan kekal. 

 
(7) Jika harga dagangan yang sedang dikaji semula ditentukan sebagai berada di luar Julat Tak 

Boleh Semak Semula, harga dagangan itu boleh, sama ada dilaraskan menurut formula yang 
dinyatakan dalam Prosedur Perdagangan atau dibatalkan sebagaimana yang dianggap wajar 
oleh Bursa. 

 

(8) Sebelum Bursa membatalkan dagangan atau melaraskan harga dagangan menurut Kaedah 
6.18(7), Peserta Perdagangan kepada dagangan itu boleh, dengan kelulusan Bursa, saling 
bersetuju untuk melaraskan harga dagangan atau membatalkan dagangan itu. 

 

(9) Pembatalan atau pelarasan harga dagangan akibat kesilapan Peserta tidak menghalang Bursa 
daripada mengambil tindakan terhadap Peserta dan/atau Orang Berdaftar kerana melanggar 
Kaedah 6.10(7). 

6.19 Liabiliti Pembuat Kesilapan 
 

(1) Peserta Perdagangan yang pesanannya bertanggungjawab menyebabkan dagangan dilaraskan 
atau dibatalkan di bawah Kaedah 6.18 (“Pembuat Kesilapan”) bertanggungan untuk membayar 
tuntutan kerugian sebenar yang ditanggung oleh Peserta Perdagangan lain, yang harga 
dagangan mereka dilaraskan atau dibatalkan akibat pesanan di atas. Walau bagaimanapun, 
Peserta Perdagangan yang membuat tuntutan tidak berhak mendapat pampasan untuk 
kerugian yang ditanggung akibat apa-apa kegagalan mengambil tindakan yang munasabah 
bagi mengurangkan kerugian tersebut. Prosedur untuk membuat tuntutan terhadap Pembuat 
Kesilapan dinyatakan dalam Prosedur Perdagangan. 

 

(2) Setakat mana liabiliti itu dinafikan oleh Pembuat Kesilapan, Peserta Perdagangan yang 
membuat tuntutan tersebut boleh menyelesaikan pertikaian itu menurut Bahagian F Bab 4. 

 
(3) Bagi mengelakkan keraguan: 

 

(a) Peserta Perdagangan tidak boleh membuat apa-apa tuntutan berhubung dengan 
pembatalan atau pelarasan harga dagangan di bawah Bahagian F Bab 4, melainkan 
Peserta Perdagangan itu telah mengemukakan tuntutan di bawah Kaedah 6.19(1) dan 
tuntutan tersebut telah dinafikan sebahagiannya atau keseluruhannya oleh Pembuat 
Kesilapan; dan 

 
(b) apa-apa tuntutan berhubung dengan pembatalan atau pelarasan harga dagangan 

mesti dibuat oleh atau melalui Peserta Perdagangan, walaupun pesanan tersebut 
mungkin telah dimasukkan oleh Klien Akses Pasaran Terus atau Peserta yang bukan 
merupakan Peserta Perdagangan. 

 

6.20 Pembatalan Harga Dagangan 
 

Bursa boleh, setelah memberitahu Suruhanjaya, dalam keadaan yang ditetapkan dalam Kaedah- 
kaedah, Arahan-arahan atau Prosedur Perdagangan, membatalkan harga dagangan, yang 
memberikan kesan pembatalan semua dagangan pada harga tersebut dalam selang masa 
yang ditetapkan. 

 

6.21 Force Majeure 
 

(1) Jika penghantarserahan atau penerimaan Instrumen yang menjadi sandaran satu Kontrak, atau 
apa-apa prasyarat atau kehendak bagi penghantarserahan atau penerimaan tersebut, dihalang 
oleh mogok, kebakaran, kemalangan, tindakan pihak berkuasa atau agensi kerajaan (tempatan 
atau luar negeri), bencana alam, atau kecemasan lain, penjual atau pembeli, atau Peserta yang 
bertindak bagi pihak mereka, mesti segera memberitahu Bursa. 

 

(2) Setelah pemberitahuan tersebut diterima, Bursa boleh mengambil apa-apa langkah atau 
tindakan sebagaimana yang diperlukan. 

 

6.22 Penggantungan Perdagangan dalam Kontrak 
 

(1) Perdagangan mana-mana Kontrak di Pasaran akan dihentikan atau digantung pada bila-bila 
masa Bursa menganggap tindakan tersebut wajar demi mengekalkan suatu Pasaran yang 
teratur dan saksama. Antara faktor yang boleh dipertimbangkan oleh Bursa ialah: 

 

(a) perdagangan dalam Instrumen yang menjadi sandaran satu Kontrak telah dihentikan 
atau digantung di Pasaran Sandaran; 

 
(b) pembukaan perdagangan dalam Instrumen itu di Pasaran Sandaran telah 

ditangguhkan disebabkan keadaan luar biasa; atau 
 

(c) Bursa telah dimaklumkan bahawa pengeluar Instrumen yang mendasari itu akan 
membuat pengumuman penting yang melibatkan pengeluar tersebut. 

(2) Perdagangan dalam mana-mana Kontrak yang telah digantung di bawah Kaedah 6.22(1)(a) 
boleh disambung semula setelah Bursa menentukan bahawa keadaan yang membawa kepada 
penggantungan tersebut tidak lagi wujud, atau kepentingan mengekalkan suatu Pasaran yang 
teratur dan saksama hanya terpelihara dengan menyambung semula perdagangan. 

 
6.23 Pelaksanaan Menjadi Mustahil 

 

Jika Pusat Penjelasan, setelah berunding dengan Bursa, menentukan bahawa pelaksanaan di 
bawah Kontrak atau penghantarserahan Instrumen menjadi mustahil melalui penggantungan 
perdagangan dalam Instrumen itu di Pasaran Sandaran, atau atas apa-apa sebab yang boleh 
dianggap wajar oleh Pusat Penjelasan setelah berunding dengan Bursa, Kontrak itu boleh 
diselesaikan secara tunai mengikut harga penyelesaian yang akan ditentukan menurut 
prosedur yang dipersetujui oleh Bursa dan Pusat Penjelasan. 

 

6.24 Kewajipan untuk Melaporkan Aktiviti Luar Biasa 
 

Jika, pada pendapat Peserta, terdapat aktiviti, transaksi atau perubahan harga yang luar biasa, 
atau wujud keadaan pasaran atau keadaan lain yang luar biasa yang, berhubung dengan mana-
mana Kontrak, menjejaskan usaha untuk mengekalkan suatu Pasaran yang teratur dan 
saksama, Peserta itu mesti segera membuat laporan kepada Bursa. 

 

6.25 Perdagangan di Bursa lain 
 

(1) Peserta tidak boleh berdagang dalam Kontrak di bursa lain, sama ada melalui broker atau 
peserta bursa yang lain tersebut, atau selainnya, melainkan: 

 
(a) bursa yang lain tersebut telah diluluskan untuk mengendalikan pasaran derivatif 

menurut Akta Pasaran Modal dan Perkhidmatan (“Bursa Lain”); 
 

(b) bursa yang lain tersebut telah ditetapkan sebagai Bursa Ditentukan oleh Bursa 
berhubung dengan mana-mana atau semua kelas derivatif terselaras yang diluluskan, 
seperti yang ditakrifkan dalam Seksyen 105(3)(b) Akta Pasaran Modal dan 
Perkhidmatan; atau 

 
[Rujuk Arahan No. 6.25(1)-001] 

 

(c) Peserta itu merupakan peserta Bursa yang Satu Lagi dan/atau Bursa Ditentukan, dan 
pemberitahuan bertulis telah diberikan kepada Bursa terlebih dahulu. 

 

(2) Peserta Perdagangan mesti mematuhi terma dan/atau syarat sebagaimana yang boleh 
ditetapkan oleh Bursa semasa berdagang dalam Kontrak di Bursa Lain atau Bursa Ditentukan. 
 

(3) Kaedah-kaedah 6.25(1) dan (2) tidak terpakai kepada Peserta Perdagangan Jarak Jauh.  

 
 
 

[Baki halaman ini sengaja dibiarkan kosong] 

BAHAGIAN B AKSES PASARAN TERUS 
 

6.26 Takrif 
 

Bagi maksud Bahagian B Bab 6 ini, “Pesanan DMA” bermaksud pesanan Akses Pasaran Terus. 

 

6.27 Am 
 

(1) Peserta Perdagangan boleh menyediakan Akses Pasaran Terus jika: 
 

(a) Akses Pasaran Terus itu mematuhi kehendak-kehendak yang ditetapkan oleh Bursa; dan 
 

[Rujuk Amalan Terbaik No. 6-001] 
 

(b) Akses Pasaran Terus itu hanya disediakan kepada orang yang mematuhi kehendak-
kehendak yang dinyatakan dalam Kaedah 6.29. 

 
(2) Bagi mengelakkan keraguan, selain peruntukan dalam Bahagian B Bab 6 ini, semua 

peruntukan lain dalam Kaedah-kaedah, Arahan-arahan dan Kaedah-kaedah Perdagangan juga 
akan terpakai untuk Peserta dan Orang Berdaftar apabila menyediakan Akses Pasaran Terus. 

 

6.28 Penapis Risiko Automatik 
 

Peserta Perdagangan mesti mempunyai penapis risiko automatik yang sesuai, atau telah 
membuat perkiraan yang diperlukanuntuk mendapatkan penapis risiko automatik yang sesuai, 
bagi menyemak atau menapis Pesanan DMA sebelum Pesanan DMA itu dilaksanakan dalam 
ATS, bagi tujuan memastikan Pesanan DMA itu tidak menjejaskan keteraturan Pasaran dan 
keupayaan Pasaran untuk berfungsi dengan teratur dan saksama. 

 

6.29 Klien 
 

(1) Peserta Perdagangan mesti hanya menyediakan Akses Pasaran Terus kepada Klien dan orang 
yang diberi kuasa oleh Klien itu untuk bertindak bagi pihak Klien itu, yang berpengetahuan 
tentang: 

 
(a) proses memasukkan Pesanan DMA; 

 

(b) kehendak-kehendak dalam Kaedah-kaedah ini, Arahan-arahan dan Prosedur 
Perdagangan berhubung dengan perdagangan di Pasaran; dan 

 

(c) undang-undang yang berkaitan berhubung dengan perdagangan di Pasaran. 
 

(2) Peserta Perdagangan mesti melaksanakan perjanjian bertulis dengan Klien yang kepadanya 
Peserta Perdagangan itu berniat untuk menyediakan Akses Pasaran Terus, yang 
membincangkan: 

 
(a) kewajipan, obligasi dan hak Peserta Perdagangan dan Klien itu berhubung dengan 

Akses Pasaran Terus; dan 
 

(b) pematuhan Klien itu kepada Kaedah-kaedah ini, Arahan-arahan dan Prosedur 
Perdagangan. 

 
(3) Peserta Perdagangan mesti memastikan bahawa sebelum Klien diberikan Akses Pasaran 

Terus di bawah Bahagian B Bab 6, Peserta Perdagangan telah mendapatkan pengesahan 
daripada Klien itu bahawa Kontrak Klien itu yang diperdagangkan di Pasaran akan dijelaskan 
oleh Peserta Perdagangan dalam tugasnya sebagai Peserta Penjelasan, atau Klien itu telah 
membuat perkiraan dengan Peserta Penjelasan lain untuk menjelaskan dagangan Klien itu. 

6.30 Pesanan DMA 
 

(1) Peserta Perdagangan dianggap sebagai prinsipal berhubung dengan semua dagangan yang 
dilakukan menerusi Akses Pasaran Terus dan Bursa tidak akan mengiktiraf kepentingan mana-
mana pihak ketiga. 

 
(2) Semua Pesanan DMA dianggap sebagai pesanan y ang dikemukakan untuk dilaksanakan 

dalam ATS oleh Wakil Berdaftar bagi pihak Klien. 

 

6.31 Tindakan oleh Bursa 
 

(1) Bursa boleh terus mengambil mana-mana tindakan yang disebut satu per satu dalam Kaedah 
6.31(2) terhadap mana-mana Peserta Perdagangan atau Orang Berdaftar jika: 

 

(a) terdapat pelanggaran atau kemungkinan pelanggaran mana-mana peruntukan dalam 
Bahagian B Bab 6; atau 

 
(b) Akses Pasaran Terus boleh atau mungkin menyebabkan apa-apa kesalahan dilakukan 

di bawah Akta Pasaran Modal dan Perkhidmatan. 
 

(2) Menurut Kaedah 6.31(1), tindakan berikut mungkin terus diambil oleh Bursa terhadap mana- 
mana Peserta Perdagangan atau Orang Berdaftar: 

 

(a) mengarahkan Peserta Perdagangan supaya menggantung atau menghentikan Akses 
Pasaran Terus yang disediakan kepada Kliennya dan orang yang diberi kuasa oleh 
Klien itu; 

 

(b) mengenakan sekatan atau syarat terhadap Akses Pasaran Terus yang disediakan oleh 
Peserta Perdagangan kepada mana-mana atau semua Kliennya dan orang yang diberi 
kuasa oleh Klien itu. 

 
 

[Baki halaman ini sengaja dibiarkan kosong] 

BAHAGIAN C PERTUKARAN KEDUDUKAN RELATIF 
 
 

6.32 Takrif 
 

(1) Pertukaran kedudukan relatif (“EFRP”) ialah transaksi luar pasaran dan terdiri daripada 2 
transaksi yang berasingan, tetapi berkaitan, yang dibuat antara 2 pihak, yang dalamnya: 

 

(a) satu pihak merupakan penjual Kontrak dan pembeli kedudukan relatif; dan 
 

(b) pihak yang satu lagi merupakan pembeli Kontrak itu dan penjual kedudukan relatif 
yang sama. 

 
(2) Pembelian dan penjualan Kontrak itu mesti serentak dengan pembelian dan penjualan 

kedudukan relatif. 
 

(3) Kedudukan relatif mesti melibatkan Instrumen yang menjadi sandaran satu Kontrak, atau aset, 
komoditi atau instrumen lain yang mempunyai darjah korelasi harga yang munasabah 
berbanding dengan Instrumen yang menjadi sandaran satu Kontrak itu, seperti yang mungkin 
ditetapkan oleh Bursa. 

 

6.33 Kehendak-kehendak 
 

(1) EFRP mungkin dibenarkan oleh Bursa jika: 
 

(a) penjual kedudukan relatif yang dirujuk dalam Kaedah 6.32(1)(b) memiliki kedudukan 
relatif itu; 

 

(b) transaksi tersebut dibuat pada harga yang berada dalam julat harga seperti yang 
mungkin ditetapkan oleh Bursa atau seperti yang diluluskan oleh Bursa setelah 
berunding dengan Pusat Penjelasan; 

 

(c) kuantiti yang diliputi oleh kedudukan relatif itu mesti sama atau lebih kurang sama 
dengan kuantiti yang diliputi oleh Kontrak itu; 

 
(d) Peserta meyakinkan Bursa bahawa transaksi tersebut adalah bona fide; dan 

 
(e) transaksi tersebut dikemukakan oleh Peserta itu kepada Bursa dalam tempoh dan 

menurut prosedur seperti yang mungkin ditetapkan oleh Bursa. 
 

(2) Bursa boleh menolak EFRP yang tidak mematuhi Bahagian C atau E bagi Bab 6 Kaedah- 
kaedah ini, atau peruntukan lain seumpamanya dalam Kaedah-kaedah, Arahan-arahan atau 
Prosedur Perdagangan, jika berkenaan. 

 

6.34 Pendaftaran 
 

(1) EFRP yang dibenarkan di bawah Kaedah-kaedah ini mesti dikemukakan kepada Pusat 
Penjelasan untuk didaftarkan menurut Kaedah-kaedah Pusat Penjelasan. 

 

(2) Bursa diberi kuasa untuk memberikan apa-apa maklumat dan dokumen yang diterima daripada 
Peserta itu menurut Kaedah 6.33(1)(e) kepada Pusat Penjelasan, seperti yang mungkin 
dikehendaki oleh Pusat Penjelasan. 

 

6.35 Penyimpanan Rekod 
 

Peserta mesti menyenggarakan rekod EFRP itu, serta mengenal pasti dan menandakan semua 
pesanan, rekod dan memorandum. Peserta itu mesti memberikan mana-mana rekod dan 
dokumentasi tersebut kepada Bursa, seperti yang mungkin diminta oleh Bursa. 

6.36 Larangan Meminda atau Membatalkan 
 

Transaksi yang telah didaftarkan oleh Pusat Penjelasan menurut Kaedah-kaedah Pusat 
Penjelasan, iaitu Kaedah 6.34(1), adalah muktamad serta mengikat Peserta itu dan tiada 
pindaan atau pembatalan transaksi dibenarkan. 

 
 

[Baki halaman ini sengaja dibiarkan kosong] 

BAHAGIAN D DAGANGAN BESAR DIRUNDING (NEGOTIATED LARGE TRADES) 
 

6.37 Kehendak-kehendak 
 

(1) Dagangan Besar Dirunding (“NLT”) ialah transaksi luar pasaran dan mungkin dibenarkan oleh 
Bursa jika: 

 
(a) transaksi tersebut adalah berhubung dengan Kontrak yang ditetapkan oleh Bursa untuk 

transaksi NLT; 
 

(b) transaksi tersebut adalah untuk kuantiti pada atau yang melebihi ambang jumlah 
minimum seperti yang mungkin ditetapkan oleh Bursa; 

 
(c) transaksi tersebut dibuat pada harga yang berada dalam julat harga seperti yang 

mungkin ditetapkan oleh Bursa; dan 
 

(d) transaksi tersebut dikemukakan oleh Peserta Perdagangan itu kepada Bursa dalam 
tempoh dan menurut prosedur seperti yang mungkin ditetapkan oleh Bursa. 

 
(2) Bursa boleh menolak transaksi NLT yang tidak mematuhi Bahagian D atau E bagi Bab 6 

Kaedah-kaedah ini, atau peruntukan lain seumpamanya dalam Kaedah-kaedah, Arahan- 
arahan atau Prosedur Perdagangan, jika berkenaan. 

 

6.38 Pendaftaran 
 

(1) Transaksi NLT yang dibenarkan di bawah Kaedah-kaedah ini mesti dikemukakan kepada Pusat 
Penjelasan untuk didaftarkan menurut Kaedah-kaedah Pusat Penjelasan. 

 
(2) Bursa diberi kuasa untuk memberikan apa-apa maklumat dan dokumen yang diterima daripada 

Peserta Perdagangan itu menurut Kaedah 6.37(1)(d) kepada Pusat Penjelasan, seperti yang 
mungkin dikehendaki oleh Pusat Penjelasan. 

 

6.39 Pengekalan Rekod 
 

Peserta Perdagangan mesti menyenggarakan rekod transaksi NLT itu, serta mengenal pasti 
dan menandakan semua pesanan, rekod dan memorandum. Peserta Perdagangan itu mesti 
memberikan mana-mana rekod dan dokumentasi tersebut kepada Bursa, seperti yang 
mungkin diminta oleh Bursa. 

 

6.40 Larangan Meminda atau Membatalkan 
 

Transaksi NLT yang telah didaftarkan oleh Pusat Penjelasan menurut Kaedah 6.38(1) adalah 
muktamad dan mengikat Peserta Perdagangan itu. Ia tidak dibenarkan dipinda atau 
dibatalkan. 

BAHAGIAN E TRANSAKSI LUAR PASARAN 
 

6.41 Larangan Melakukan Transaksi Luar Pasaran 
 

Kecuali seperti yang diperuntukkan dalam Kaedah 6.42 atau selainnya yang ditetapkan oleh 
Bursa, kontrak atau transaksi yang diikat/dilakukan oleh Peserta, selain dalam keadaan biasa 
dagangan di Pasaran, dilarang. 

 

6.42 Pengecualian 
 

Larangan dalam Kaedah 6.41 tidak terpakai untuk transaksi berikut: 
 

(a) mana-mana EFRP yang dibuat menurut Bahagian C Bab 6; dan 
 

(b) mana-mana NLT yang dibuat menurut Bahagian D Bab 6. 

 

6.43 Dianggap Sebagai Prinsipal 
 

(1) Peserta dianggap sebagai prinsipal kepada transaksi yang dibuat menurut Bahagian C atau 
D Bab 6, dan Bursa mahupun Pusat Penjelasan tidak wajib mengiktiraf kepentingan mana- 
mana pihak ketiga. 

 
(2) Tiada apa pun dalam Kaedah 6.43(1) menjejaskan hak Klien untuk mengambil apa-apa 

tindakan atau memulakan apa-apa prosiding terhadap Peserta. 

BAHAGIAN F  HAD KEDUDUKAN DAN PELAKSANAAN 
 

6.44 Had kedudukan dan pelaksanaan 
 

(1) Bursa boleh, setelah berunding dengan Pusat Penjelasan, menentukan had Kedudukan 
Terbuka yang boleh dipegang atau dikawal oleh mana-mana Klien atau Peserta dalam mana- 
mana Kontrak (“had kedudukan”), atau bilangan Opsyen yang boleh dilaksanakan oleh mana- 
mana Klien atau Peserta (“had pelaksanaan”). 

 
(2) Peserta mesti memastikan Klien atau Peserta mematuhi had kedudukan dan had pelaksanaan 

yang terpakai kepada Klien atau Peserta itu. 
 

(3) Bursa boleh, setelah berunding dengan Pusat Penjelasan, memberikan pengecualian 
berhubung dengan, atau mengubah suai atau mengubah, had kedudukan atau had 
pelaksanaan tersebut, tertakluk kepada terma dan syarat yang ditetapkan oleh Bursa. 

 
[Rujuk Arahan No. 6.44-001] 

 

6.45 Mengawal orang lain 
 

Bagi tujuan menentukan sama ada seseorang ‘mengawal’ orang lain di bawah Kaedah 6.44, 
perkara yang berikut terpakai: 

 
(a) seseorang dianggap mempunyai kawalan terhadap orang lain: 

 

(i) jika orang pertama, atau mana-mana Perbadanan yang berkaitan dengan 
orang pertama, secara langsung atau tidak langsung, dengan apa jua cara 
sekalipun, memegang atau memiliki secara benefisial 15% atau lebih daripada 
modal diterbitkan atau modal berbayar, atau kuasa mengundi, orang yang satu 
lagi atau orang ketiga yang mempunyai kawalan (dari segi takrif ini) terhadap 
orang yang satu lagi itu; atau 

 

(ii) jika rakan kongsi atau pengarah orang pertama, atau mana-mana Perbadanan 
yang berkaitan dengan orang pertama, juga merupakan rakan kongsi atau 
pengarah bagi orang yang satu lagi; atau 

 
(iii) jika oleh sebab apa-apa jenis kontrak, perjanjian atau perkiraan, sama ada 

boleh dikuatkuasakan di sisi undang-undang atau tidak, orang pertama 
mengawal secara efektif pihak pengurusan, atau 15% atau lebih daripada 
kuasa mengundi, orang yang satu lagi, atau berhak mencalonkan atau 
melantik seorang atau lebih pengarah bagi orang yang satu lagi. 

 

(b) Walau apa pun yang terkandung dalam Kaedah 6.45(a) di atas, seseorang tidak akan 
dianggap mengawal Kedudukan Terbuka orang lain jika kedua-duanya: 

 

(i) tidak tahu tentang keputusan perdagangan antara satu sama lain; 
 

(ii) berdagang menurut strategi perdagangan yang tak bersandar dan dibangunkan 
secara berasingan; 

 
(iii) mempunyai dan menguatkuasakan prosedur bertulis yang menghalang setiap 

orang daripada mendapat tahu tentang, memperoleh akses kepada, atau 
menerima data berkenaan, dagangan orang yang satu lagi. Prosedur tersebut 
mesti termasuk penyaluran dokumen (document routing), dan prosedur atau 
perkiraan keselamatan yang lain, yang akan mengekalkan kebebasan aktiviti 
mereka; dan 

(iv) tidak berkongsi kakitangan yang mengawal keputusan perdagangan masing- 
masing. 

6.46 Pelaporan 
 

(1) Bursa boleh mewujudkan tahap pelaporan tentang Kedudukan Terbuka yang dipegang oleh 
mana-mana Klien atau Peserta, dan mungkin menghendaki laporan harian (atau laporan 
berkala yang lain) daripada Peserta Perdagangan atau Peserta Bersekutu tentang amaun 
Kedudukan Terbuka yang dipegang oleh mana-mana Klien atau Peserta. Bursa boleh 
menghendaki laporan walaupun amaun Kedudukan Terbuka yang dipegang adalah di bawah 
tahap pelaporan yang ditetapkan oleh Bursa pada masa ini. 

 
(2) Peserta Perdagangan atau Peserta Bersekutu mesti segera melaporkan kepada Bursa apa- 

apa kejadian yang dalamnya Peserta Perdagangan atau Peserta Bersekutu itu mempunyai 
sebab untuk mempercayai bahawa ia telah melebihi, atau Klien atau Peserta lain, yang 
bertindak bersendirian atau bersama-sama dengan orang lain, telah melebihi atau cuba 
melebihi, apa-apa had yang ditetapkan menurut Kaedah 6.44. 

 

6.47 Larangan menerima pesanan 
 

(1) Peserta Perdagangan yang menerima pesanan untuk transaksi pembukaan mesti 
memaklumkan Klien tentang had kedudukan dan had pelaksanaan yang terpakai. 

 
(2) Peserta Perdagangan tidak boleh menerima pesanan daripada mana-mana Klien jika Peserta 

Perdagangan itu mempunyai sebab untuk mempercayai bahawa Klien itu, yang bertindak 
bersendirian atau bersama dengan orang lain, telah melebihi atau cuba melebihi had 
kedudukan dan had pelaksanaan yang terpakai. 

 
 

[Bab 6 Tamat] 


